
ապրիլ), Երևան, ԵՊՀ հրատարակչություն, 2018, 224 էջ 

 

1917-1918 թթ. Այսկովկասում ստեղծվել էր չափազանց բարդ և հակասա-

կան իրավիճակ, որի պայմաններում առավել ցցուն ի հայտ եկան հայրենա-

սիրական ու հակահայկական ուժերի, կուսակցությունների, հասարակա-

կան-քաղաքական կազմակերպությունների և գործիչների քաղաքական 

դեմքն ու կողմնորոշումները: Այդ հիմնախնդիրների մասին մեծածավալ 

գրականություն է ստեղծվել, սակայն շատ հարցերի լուսաբանումը մնում է 

վիճահարույց: Հաճախ շրջանցվել են պատմագիտական ու քաղաքագիտա-

կան մի շարք կարևոր հիմնահարցեր, հակասական գնահատականներ են 

տրվել հատկապես 1918 թ. Բաքվի կոմունայի, նրա ղեկավար Ստեփան Շա-

հումյանի, տեղական կուսակցական, քաղաքական ու ռազմական գործիչնե-

րի գործունեությանը, թուրքական զավթիչների դեմ հայ ժողովրդի հերո-

սական պայքարին, Ռուսաստանի դերակատարությանը և այլն: Նշված և մի 

շարք այլ կարևոր հիմնահարցերի լուսաբանմանն է նվիրված պատմական 

գիտությունների դոկտոր, պրոֆեսոր Վահան Մելիքյանի գրախոսվող մենա-

գրությունը: 

Նախ ընդգծենք, որ հեղինակն ամբողջովին ու խորությամբ ընկալել է 

պատմական ժամանակաշրջանն իր բազմասևեռ վեկտորներով և ռուսական 

հեղափոխություններից հետո Այսրկովկասում ստեղծված այդ բարդ, 

խճճված ու գրեթե քաոսային իրավիճակը, ներկայացրել ու սթափ գնահատել 

տարածաշրջանի հիմնական դերակատարներին ու քաղաքական դաշտում 

գործող բազմադեմ անձանց: 

Նախաբանում վկայակոչելով մեծ թվով սկզբնաղբյուրներ՝ Վ. Մելիքյանը 

ցույց է տալիս, թե ինչպես է 1917 թ. գարնանից տարածաշրջանում սկսել 

ձևավորվել մուսուլմանական, ազգային անկախ պետության ստեղծման գա-

ղափարը, որը «ուղղակիորեն սնվում ու աջակցություն էր ստանում Օսման-

յան Թուրքիայի կողմից» (էջ 7), և դիտարկվում որպես պանթուրքիզմի իրա-

կանացման առաջին ու կարևորագույն հանգրվանը: Ինչպես նա նշում է, այդ 

գաղափարի կրողներ Մուսաֆաթի ղեկավարներին աջակցում էին վրացա-

կան սոցիալ-դեմոկրատական մենշևիկյան առաջնորդները: Թուրքական քա-

ղաքականությունից սնուցվող հենց այդ վրաց-թաթարական տանդեմն էր, 

նրա կարծիքով, ստեղծում բոլոր նախապայմանները Այսրկովկաս ներխու-

ժելու, Թիֆլիսն ու նավթային Բաքուն գրավելու համար: 

Հեղինակը պարզաբանում է, որ Բաքվում հաղթանակած խորհրդային 

իշխանությունը ներկայացնող Կոմունան թուրք-թաթար-վրացական եռյակի 

կողմից մեկնաբանվում էր իբրև հայամետ ազգային գործոն, ուստի Բաքվի 

համար պայքարը 1918 թ. մարտ-ապրիլ ամիսներին ստանում էր նաև ազգա-

յին, իսկ հայության համար` գոյապայքարի նկարագիր. «Քանի որ Բաքվում 

գերիշխող էր հայկական տարրի և ազգային կազմակերպությունների 

ազդեցությունը, ուստի այդ իշխանության և Բաքվի համար պայքարը վե-

րածվեց այդ տարածաշրջանի հայ ազգաբնակչության գոյապայքարի» (էջ 14): 

Վ. Մելիքյանը հստակեցնում է նաև ուսումնասիրության` 1917 թ. դեկ-

տեմբերից մինչև 1918 թ. ապրիլի սկզբն ընդգրկող ժամանակահատվածը: 

Իսկ Բաքվի համար պայքարի նախերգանք նա համարում է այսրկովկասյան 

երկաթուղու երկայնքով Կոմիսարիատի կազմակերպած հակառուսական և 

հակահայկական բռնությունները, Շամխորի նախճիրը, Երևանի նահանգում 

մուսուլմանական խռովությունները, էթնիկ զտումները և իշխանության 

համար մղվող բազմաշերտ ու անզիջում պայքարը: 

Անաչառորեն վերլուծելով հիմնախնդրի վերաբերյալ ստեղծված գրա-

կանությունը՝ Վ. Մելիքյանը ափսոսանք է հայտնում, որ ազերի մի շարք 

պատմաբաններ, ինչպես Զահիդա Ալիզադեն1, երբեմն տարրական գիտելիք-

ների չիմացության հետևանքով հիմնազուրկ պատմագիտական տեսակետ-

ներ են առաջադրում: Նախաբանում նա հստակորեն մատնանշում է նաև, որ 

իր խնդիրն է լուսաբանել «Բաքվի 1918 թ. մարտ-ապրիլ ամիսների ռազմա-

քաղաքական իրադարձությունների ամբողջական զարգացումը, ապա և վեր 

հանել այդ գործընթացի ներսում տեղի ունեցող միաժամանակ մի քանի 

շարժումների փոխկապակցված և առանձնահատուկ բնույթը» (էջ 16): 

Առաջին` «Քաղաքական իրադրությունն Անդրկովկասում» գլխում Վ. 

Մելիքյանը տարածքային բազմաշերտ խնդիրների հանգույցը պարզաբա-

նելու ընթացքում եզրակացնում է, որ խնդիրն ավելի էր բարդանում, քանի որ 

հոկտեմբերյան հեղաշրջումից հետո ոչ միայն վրացի մենշևիկներն էին 

ազգայնական, այլև բոլշևիկները, որոնք Կոմիսարիատի տապալումը դի-

տում էին որպես հակավրացական քայլ և «նախ և առաջ հայկական գործոնի 

հաղթանակ» (էջ 23): 

Անդրադառնալով Այսրկովկասում ռուսական բանակի զինաթափման 

գործընթացին և ռուս զինվորների նկատմամբ կովկասյան թաթարների 

իրականացրած ոճիրներին՝ հեղինակը ցավով արձանագրում է, որ խլված 

զենքի առյուծի բաժինը դարձել էր մուսուլմանների սեփականությունը, որը 

                                                            

1 Ալիզադեի «Քաղաքական հարաբերությունները Ադրբեջանի և Հայաստանի միջև 1917-

1918 թթ.» աշխատությունից ակնհայտորեն երևում է, որ նա «տեղյակ չէ», որ 1917 թ. Ադրբեջան 

նույնիսկ գոյություն չի ունեցել: 

հետո ուղղվում էր հայության դեմ: Ներկայացնելով Այսրկովկասում ստեղծ-

ված բարդ ու խճճված իրավիճակը՝ նա քայլ առ քայլ լուսաբանում է բոլոր 

կարևոր իրադարձությունները, որոնց հանգուցակետը դարձավ Բաքվի 

կոմունայի դեմ պայքարը: Այսպես, ըստ նրա՝ 1917 թ. նոյեմբերի վերջից 

Կոմիսարիատի իշխանության դեմ պայքարի կենտրոնը Կովկասյան ռազ-

մաճակատի կարևորագույն հանգույց Սարիղամիշն էր: Այստեղ զինվորների 

պահանջների թվում նա կարևորում է հատկապես այն կետը, ըստ որի՝ 

«մինչև իշխանության վերջնական ամրապնդումը անընդունելի էր համար-

վում բանակի ցրումը» (էջ 52): Այս բավականին հայանպաստ բանաձևը հնա-

րավոր էր դարձնում բոլշևիկացած բանակի թեկուզ մի մասը պահել Այսր-

կովկասում` նախ ռազմաճակատը չդատարկելու, այնուհետև թուրքական 

արշավանքին դիմակայելու և Կոմիսարիատի դեմ պայքարելու նպատակով: 

Կատարելով հետաքրքիր դիտարկումներ՝ Վ. Մելիքյանը նշում է, որ այդ 

ժամանակաշրջանում Կովկասյան բանակի բոլշևիզմը նույնացվում էր հայ-

կականության հետ, և ցավալին այն էր, որ Ստ. Շահումյանի հանդեպ հայ կո-

միսարների դրսևորած կուսակցական ատելությունը սկզբնական շրջանում 

ևս ոչնչով չէր տարբերվում վրացական ու թաթարական գործիչների խոսքից 

ու գործից: Սակայն իրադարձությունների հետագա զարգացումը հանգեցրեց 

նրան, որ ՀՅԴ-ն, գիտակցելով տվյալ պահին Կոմունայի և հայկականության 

շահերի ընդհանրությունը, շրջադարձ կատարեց դեպի Կոմունա: Դրանից 

հետո Կոմիսարիատի վրաց-թաթարական ղեկավարությունը որդեգրեց ՀՅԴ-

ի հանդեպ անվստահության ու «այդպիսով նաև քաղաքական ասպարեզում 

նրա մեկուսացման քաղաքականությունը» (էջ 63): 

«Բաքվի գրավման և պաշտպանության հիմնահարցը» գլխում Վ. Մելիք-

յանը նշում է, որ 1918 թ. հունվար-ապրիլ ամիսներին երիտթուրքական և 

թաթար ազգայնականների քաղաքականության գլխավոր թիրախը Կովկա-

սում դարձավ Բաքուն, որն ընկալվում էր իբրև հայկականության, ռուսական 

գործոնի և վերջինիս հետ նույնացվող խորհրդային իշխանության՝ պան-

թուրքիզմի ծավալումը խոչընդոտող հզոր հենակետ: Քաղաք, որը Թիֆլիսից 

հետո դարձել էր արևելահայերի տնտեսական ու մշակութային կյանքի 

ամենախոշոր կենտրոնը և գտնվում էր մեծ տերությունների ուշադրության 

դաշտում. «Բաքվում ընթանում էր մրցություն` թուրքական ֆանատիզմի, 

բոլշևիկյան պրոպագանդայի, անգլիական ֆունտի ու գերմանական մարկի 

միջև»1: Ուստի, հեղինակի կարծիքով, բոլորովին պատահական չէր, որ հա-

մաշխարհային պատերազմի համատեքստում գերմանական ու երիտթուր-

քական ծրագրերը համընկան և Ռուսաստանի դեմ պայքարում օբյեկտիվո-

րեն ուղղվեցին հայության դեմ: 

Անդրադառնալով կուսակցությունների գործոնին՝ Վ. Մելիքյանը միան-

                                                            

1 Деникин А. И., Очерки русской смуты, Москва, 1991, с. 143. 

գամայն ճիշտ է նկատել, որ ՀՅԴ-բոլշևիկներ-Մուսաֆաթ հարաբերություն-

ներում «առերես թվացյալ զուտ միջկուսակցական պայքարը և իշխանության 

ձգտումն անգամ երկրորդ պլան էին մղվում Բաքվի բեկումնային իրադար-

ձությունների բազմակողմանի քննարկման համատեքստում» (էջ 123), իսկ 

բոլշևիկ-դաշնակցություն համագործակցության հիմքում գլխավոր նպա-

տակը համարվում էր թուրք-թաթարական ռազմաքաղաքական գերիշխա-

նության հաստատման կանխումն ու ձախողումը Այսրկովկասում: Ուստի 

որքան շատ էր դրսևորվում թաթարական անջատողականությունը, այնքան 

հայկական շրջանակներում գերակշիռ էր դառնում ռուսական կողմնորո-

շումը: Արդեն 1918 թ. մարտին թուրքական արշավանքի պայմաններում 

Բաքվում ծայրահեղորեն սրվեց իշխանության համար մղվող ներքին քաղա-

քական պայքարը: Առավել որոշակի դարձան հակամարտող ճամբարները: 

«Բաքվի պաշտպանությունը. հայ հասարակական-քաղաքական շրջա-

նակների համերաշխությունը» գլխում հեղինակը, վկայակոչելով խոսուն 

փաստեր, եզրակացնում է, որ փաստորեն ապրիլի 12-ին ստեղծված Բաքվի 

կոմունայի գլխավորությամբ մղվում էր քաղաքացիական պատերազմ, որի 

վերջնական նպատակը իշխանության գրավումն էր: Իսկ այդ պայքարում 

առանձնահատուկ դերակատարություն ուներ հայկական ռազմաքաղաքա-

կան գործոնը, որի շնորհիվ միայն հնարավոր եղավ պայքարել երկրամասի 

բոլոր պանթուրքիստական ուժերի միավորման դեմ: Իսկ այդ պայքարին 

մեծապես խանգարեց այն, որ Այսրկովկասում բոլշևիզմը ներկայացվում էր 

որպես «հայկական երևույթ» և հակաթուրքական շարժում: Դրան շատ էր 

նպաստում նաև Ստ. Շահումյանի հայ լինելու հանգամանքը, որը մի առիթով 

խոստովանել է. «Բոլշևիկ լինելով հանդերձ ես հայ եմ» (էջ 206): Նկատենք, որ 

նա իսկապես լավ հայ էր և փորձում էր բոլշևիզմը ծառայեցնել հայության 

շահերին: 

Բաքվի կոմունայի օրոք, երբ մի կողմից մարտնչում էին ռուսներն ու 

հայերը, մյուս կողմից` թուրքերն ու նրանց դաշնակիցները, իրականում այն-

քան էլ քաղաքացիական պատերազմ չէր տեղի ունենում: Դա շատ ավելի 

պայքար էր Բաքուն գրավելու համար, որին տոն տվողները Թուրքիան, Մու-

սաֆաթը և այլ մուսուլմանական կազմակերպություններն էին: Այն վերած-

վեց հայ ազգաբնակչության ընդգծված ինքնապաշտպանության, ազգապահ-

պանման գործընթացի և ուներ, ինչպես նշում է հեղինակը, մեկ այլ՝ «առավել 

կենսական գերնպատակ` աջակցել Արևմտյան Հայաստանի ինքնապաշտ-

պանությանը և կասեցնել թուրքական արշավանքը Արևելյան Հայաստան» 

(էջ 212): 

Նշենք, որ Վ. Մելիքյանին հաջողվել է պարզաբանել և նորովի լուսաբա-

նել հիմնախնդրի հետ կապված շատ հարցեր: Մենագրությունը գրված է 

պատմական ժամանակաշրջանի ու դրա հետ կապված հարցերի խորը իմա-

ցությամբ, գիտական պատշաճ շարադրանքով և առանձնանում է հատկա-

պես արխիվային վավերագրերի առատությամբ: Նա հնարավորինս անաչառ 

դիրքերց գնահատել է իրադարձությունները և քաղաքական կազմա-

կերպությունները, ինչպես նաև գործիչներին` չվարանելով նշել նաև վերջին-

ներիս թերություններն ու բացթողումները: 

Այդուհանդերձ, գրքում նկատվում են որոշ կրկնություններ (օրինակ` 14, 

23, 66, 80, 84, 102, 133, 192 էջերում նշվում է պայքարը հայկականության հետ 

նույնական լինելու հանգամանքը), ինչը, սակայն, մեր կարծիքով, պայմանա-

վորված է հեղինակի մոտեցումն ավելի հաստատուն դարձնելու հանգաման-

քով: Ավելացնենք, որ ընթերցողի դատին է հանձնված հասուն, տարողունակ 

ասելիքով, պատմական իրողությունների սթափ գնահատականներով հա-

րուստ և ամփոփ աշխատություն: 

